
2007ko errenta kanpaina apirilaren 18tik ekainaren 20ra bitarte eginen da, baina bihar, apirilaren 10, hasiko da Interneten   
Epea aurreko urteetan baino 16 egun lehenago hasiko da, itzulketak ere lehenago ordaintzeko
Asteazkena, 2008ko apirilaren 9.  Pertsona Fisikoen Errentaren gaineko Zergaren eta Ondarearen gaineko Zergaren 2007ko aitorpenak egiteko epea apirilaren 18an hasi eta ekainaren 20an amaituko da aurten, baina bihartik aurrera aurkeztu ahal izanen dira aitorpenak, Interneten bidez soilik.  


Bigarren lehendakariorde eta Ekonomia et Ogasun kontseilari Álvaro Miranda Simavillak eta Nafarroako Tributu Agentziaren zuzendari kudeatzaile José Ignacio Pérez de Albéniz Anduezak aurkeztu dute gaur goizean aurtengo kanpaina, prentsaurreko batean. 


Berritasun nagusiak dira, batetik kanpainaren iraupena luzeagoa izanen dela eta datak aurreratu eginen direla; zergadunen etxeetara bidaliko diren autolikidazio proposamenen kopurua handitu egin dela eta 2007an onetsitako erreforma fiskala aplikatuko da, presio fiskal txikiagoa eraginez. 

Kanpainaren datak eta baliabideak 


 Esan bezala, aurtengo kanpaina ohi baino 16 egun lehenago hasiko da. Horren ondorioz, itzulketak ere aurreratuko dira, ez ordea ordaintzea dagokien aitorpenen ordainketa datak, aurreko urteetakoak izanen baitira: uztailaren 2a eta azaroaren 20a.

Izan ere, kanpaina hasita dagoela esan daiteke, gaur bertan, apirilaren 9, jasoko direlako 165.411 etxetara bidalitako aitorpen proposamenak, Nafarroako zergadunen erdienak (217.593 zergadun), hau da, iazkoak baino %5,7% gehiago. Kopuru horretatik, %71ri itzultzea dagokie, 62,3 milioi euro egiten duen zenbatekoarekin. Itzulketaren batez bestekoa 528 eurokoa da proposameneko.
Horrez gain, bihartik hasita –apirilaren 10- internet bidez aurkeztu ahal izanen dira aitorpenak, www.navarra.es web orria erabiliz. Bitarteko hori aukeratzen duten zergadunek zazpi eguneko epean jasoko dute itzulketa. 

Azkenik, apirilaren 18tik ekainaren 20ra arte, aitorpenak aurkezteko ohiko bideak erabili ahal izanen dira. Horien artean, Tributu Ogasunaren sei bulegoak. Horietara joateko aurretiazko hitzordua apirilaren 16tik aurrera eskatu ahal izanen da 901 505 505 telefonoan (8:30etatik 17:30etara) eta www.navarra.es web orrian.
Era berean, 23 entitate laguntzaileetako 1.300 laguntza guneetara jo daiteke aitorpena egitera. 

Aurrekoetan bezala, Nafarroako Tributu Agentziak teknologia berrien alde eginiko apustuari eusten dio. Horrela, Lurreko Telebista Digitalaren eta sakelako telefonoaren bidez (SMS eta telefono mugikorreko ataria) erakunde autonomoak hainbat gairen inguruko informazioa eskaintzen du: proposamena jaso duen, zenbat ordaindu beharko duen edo itzuliko zaion, edo zerbitzuak, hala nola tributu atxikipena aldatzea. 

Aitorpen egileen ezaugarriak

 
2007an PFEZ jaitsi zenez, aitorpena aurkeztu behar izateko gutxieneko muga igo egin da, eta beraz, 2006rekin alderatuta, 5.000 nafar daude betebehar honetatik salbuetsirik.

Zehazki, errentaren aitorpena aurkeztu behar dute 2007an kasu hauetakoren batean izandako zergadunek: 

· Lan errendimenduak 9.700 euro gordinetik gorakoak izatea (lehen 8.500 euro gordin).

· Higigarrien kapitalaren errendimenduak eta atxikipena duten ondare gehikuntzak, batera hartuta, 1.600 euro gordinetik gorakoak badira (lehen 1.500 euro gordin). 

· Enpresa edo lanbide jardueren edo higigarrien kapitalaren jardueren errendimenduak dituzten zergadun guztiak. 
          Ondarearen gaineko zergari dagokionez, aitorpena egin beharra dute 300.506,06 eurotik gorako ondare garbia duten zergadunek, edo, zenbateko hori egiten ez duenean, ondasunek eta eskubideek batera egiten duten balioa  601.012,10 eurotik gorakoa denean.  
Lege berritasunak 


Kanpaina honetan, 2007an PFEZaren erreforma fiskala egin zenean onetsitako arau aldaketa guztiak aplikatuko dira (13/2006 Foru Legea, abenduaren 11koa, eta 18/2006 Foru Legea, abenduaren 27koa). 


Erreforma horrek zergen beherapena ekarri zuen zergadun guztientzat. Horrela, adibidez, zergaren tarifa apaldu zen, eta hauek ezarri ziren: %13koa gutxieneko tasarako eta %42 gehieneko tasarako. Bi kopuruen artean sei tarte ezarri dira (lehen baino bat gutxiago). 


Gainera, araudi berriak handitu egin ditu zerga oinarriaren murrizketen zenbateko guztiak, gutxieneko pertsonalen eta familiarren kontzeptuan, bai eta kuotako kenkariak ere, lana, ohiko etxebizitza, dohaintzak etab. direla eta. Tratamendu fiskal berria ematen dio, halaber, aurrezpenari. 
Presio fiskalaren jaitsiera nabarmenagoa izanen da hauen kasuan: familiak, hirugarren adinekoak, ezgaituak, alargunak, mendekotasuna dutenak eta besteren konturako langileak. 

Erreforma 2007an bertan hasi zen aplikatzen, atxikipenak jaitsiz. Horregatik, aurtengo aitorpenaren amaierako kuota aurreko urtekoarena baino handiagoa izan daiteke zenbait kasutan, baina aurreko ekitaldian izandako atxikipen askoz txikiagoaren ondorioa da.

Aurreko urteetako datuak 


Iazko kanpainan 322.768 aitorpen aurkeztu ziren, 458.455 zergadunenak. Horietatik, 300.495 (%93,10) modu automatikoan egin ziren eta 22.273 (%6,90) eskuz. 156.423 zergadunen etxeetara bidalitako proposamenak izan ziren, eta kasuen %87 onartu zituzten zergadunek. 


Egindako aitorpen guztietatik, bi heren negatiboak izan ziren (221.159); hau da, Foru Ogasunak dirua itzuli zien zergadunei. 101.609 kasutan, berriz, zergadunek ordaindu zioten Ogasunari. Itzulketen zenbatekoa, guztira, 185,11 milioi eurokoa izan zen, eta altxor publikoak, aldiz, 175,73 milioi euro jaso zituen, horrek esan nahi du Ogasunarentzat 9,38 milioi euroko saldo negatiboa izan zela. Batez besteko ordainketa 1.729 eurokoa izan zen, eta batez besteko itzulketa, berriz, 837 eurokoa. 
Ondarearen gaineko Zergari dagokionez, 13.219 aitorpen jaso ziren, guztira 60,77 milioi euro ordaindu zutenak. Multzo honen barruan, 2.981 aitorpen (%22,55) 300.506 eurotik beherako tartekoak izan ziren; %34,5 300.506,01etik 601.012 eurora bitarteko tartekoak; aitorpenen %26,68tan ondarea 601.012,01etik 1.502.530 eurora bitartekoa zen eta, azkenik, 1.906 nafarren aitorpenetan ondarea 1.502.530 eurotik gorakoa zen. 

Publizitate kanpaina

Ohi den bezala, 2007ko Errenta eta Ondarearen Kanpainaren karietara publizitate ekintza bat prestatu da, kanpainari buruzko datuak eskaini, bildutako dirua zer inbertsiotan erabiliko den ezagutzera eman eta zergadunei haien ekarpena eskertzeko helburuekin. 


Kanpaina Gap´s agentziak diseinatu du, Nafarroako Gobernuaren publizitatearen kudeaketaren adjudikazioa hartu zuenak alegia. Bertan, zenbait herritar ageri dira, kutxa batetik ateratzen ari diren ekipamendu eta azpiegiturei begira: ikastetxe bateko ikasgela, etxebizitzak, ebakuntza-gela bat, Nafarroako Ubidea, aerosorgailuak… Irudia osatzeko, honako mezu hau: “Zuri esker. Eskerrik asko helburu berriak eta bizitzeko leku hobea lortzen laguntzeagatik”.    

Publizitate ekintza prentsa eta aldizkarietako iragarkien bidez zabalduko da, irratiko tarteak, telebista eta zinemako tarteak eta autobus geltokiak erabiliz. Horrez gain, etxeetara bidalitako autolikidazio proposamenetan txartel bat dago, Nafarroako Gobernuak aurten eginen dituen inbertsio nagusiak eta bildutako diruaren banaketa azaltzen dituena. 

